
Komunidade feto Suku Naimeco apresia ho treinamentu JSMP kona-ba feto nia direitu no
Lei Kontra Violénsia Doméstika

lha 11 no 12 Jufiu 2014, JSMP liu husi Unidade Justisa ba Feto no Labarik hala’o treinamentu
ba grupu feto na’in 30 iha Suku Naimeco Sub-distritu Pantai Makasar, Distritu Oecusse.
Treinamentu ne’e ho tema “‘Moris la ho violénsia’.

Partisipante ba treinamentu ne’e aprende kona-ba sira-nia direitu, inklui Lei Kontra Violénsia
Domestika ho Kodigu Pendl. Treinamentu ne’e divulga informasaun kona-ba forma sira husi
krime violénsia doméstika, violasaun seksuél no oinsé atu hetan asisténsia.

“JSMP fiar katak liu husi programa treinamentu ne’e, komunidade feto sira bele iha
kofiesimentu adekuada kona-ba sira nia direitu no oinsa atu asesu ba sistema justisa formal hodi
proteje sira-nia direitu no interese bainhira ema ruma viola,”dehan Diretor Ezekutivu JSMP,
Luis de Oliveira Sampaio.

Xefe Suku Naimeco Sr. Yakobus Dilo, iha ninia abertura haktuir katak treinamentu ne’e
primeiravez akontese iha sira nia suku no sira konsidera informasaun ne’ebé mak JSMP hato’o
kona-ba feto ninia direitu, Lei Kontra Violénsia Doméstika no Kodigo Pénal, importante tebes ba
sira. Xefe Suku ne’e hatutan liu tan katak durante ne’e komunidade sira infrenta violénsia
doméstika no violasaun seksual maibe sira lahatene oinsa atu prosesu.

Ho treinamentu ne’e, bele fasilita vitima sira husi krime violénsia doméstika atu asesu ba justisa.
Iha sesaun husu no hatan, partisipante sira sujere ba JSMP atu iha futuru bele kontinua habelar
no hakle’an liutan feto sira-nia kofiesimentu iha asuntu lei no direitu umanus.

JSMP observa katak iha treinamentu ne’e partisipante hotu iha interese boot atu aprende no rona
ho diak bainhira fasilitador sira aprezenta matéria. Ne’e hatudu katak sira konsidera informasaun
sira ne’e importante ba sira.

Treinamentu ne’e realiza ho apoiu finanseiru husi The Royal Norwegian Embassy iha Jakarta,
Indonézia.

